
Резюме: Мақалада улыўма орта билим бериў мектеплеринде, 

оқыўшылардың сөйлеў тили ҳәм жазба тилин  раўажландырыў, олардың бир-бири 

менен байланысы хаққында тоқтап өтилген. Мектеплерде оқыўшылардың 

тилден керекли орында пайдалана алыўы, сөйлеў, жазыў көнликпелери ҳәр 

тәреплеме көрип шығылған.  

 Резюме:  Статья посвящена развитию устной и письменной речи учащихся 

общеобразовательных школ, их взаимодействию друг с другом. В школах 

подробно рассматривается умение учеников использовать язык в нужном месте. 

Резюме: Maqolada umumta’lim maktablarida o‘quvchilarning og‘zaki va yozma 

nutqini rivojlantirish, ularning bir-biri bilan o‘zaro munosabatiga e’tibor qaratilgan. 

Maktablarda o‘quvchilarning tilni o‘z o‘rnida qo‘llay olishi, nutq va yozish kundaliklari 

atroflicha ko‘rib chiqiladi. 

Summary: The article focuses on the development of students' spoken and written 

language in secondary schools, their interaction with each other. In schools, students' 

ability to use the language in the right place, speech and writing diaries are considered in 

detail. 

Қарақалпақ тили ҳәм әдебиятын оқытыў методикасында оқыўшылардың 

сөйлеў мәдениятын раўажландырыў ҳәм баян, шығарма жумыс өткериў арқалы 

жазба сөйлеў тилин жетилистириў ең зәрүрли методикалық мәселелерден 

есапланады. Бул мәселе бойынша белгили методистлер Е.Бердимуратов *1+,  

С.Ахметов*2+, Ә.Пахратдинов [3],   А.Пирназаров[4], Р.Уснатдинова[5], Қ.Юсупов[6], 

ҳәм басқалардың методикалық мийнетлеринде пикирлер билдирилген.  

Оқыўшылардың жазба тилин раўажландырыўда баян, шығарма  жумыслары 

әхмийетли орынды ийелейди. Баян жумысы-оқыўшылардың сөйлеў хәм жазба 

тилин раўажландырыў үстинде исленетуғын жумыстың бир түри. Бунда оқыўшылар 

өзиниң дөретиўшилик уқыбын, қарақалпақ тили бойынша алған теориялық 

билимлерин дәслепки рет өзинше сынап көреди. Баян жазыў-бул оқыған, я 

биреўден еситкенин  аўызша, жазба түрде бериў, кинофильмде, спектакльде, 

экскурсияда көргенлериниң мазмунын жеткериў, еситкенлерин жазыў, оны екинши 

тәрепке жеткериў тағы басқа түринде болады. Баян киши көлемде пикирдиң 

мазмунын сақлап басқа биреўдиң ойын, пикирин, айтқанын, өзиниң көргени менен 

еситкенин айтып бериў менен шекленип қалмастан, оқыўшылардың логикалық 

ойын раўажландырыў, сөйлеў тили менен жазба уқыплылығын жетилистириў, 

сондай-ақ тәрбиялаў әҳмийетине ийе. Сонлықтан мектепте жүргизилетуғын баян 

жумысына көбирек әҳмийет берип, материаларды таңлаўда илимийлик, 

практикалық, тәрбиялық тәреплерине итибар етиледи. Жазба жумысы көп мийнетти 

хәм маақатты талап етеди. Онда сауатлылық хәм мазмун тийкарғы орынды 

ийелейди. Жазба жумысына төмендеги талаплар қойылады. 

1.Хәр бир сөз, хәр бир пикир мазмунлы хәм автордың мақсетин иске асырыуға 

хызмет етиуи, сондай-ақ жумыстың ықшамлылық және избе-изликти сақлауы зәрүр. 

2.Жазба жумысында пикир қызықлы, тыянақлы түрде баян етилиуи тийис. 

3.Сөз етилген пикирлер тийкарында белгили жуумақ шығарыуға айрықша 

итибар берилиуи керек.  

Жазба жумысының табыслы шығыуы ушын материал жыйналғаннан кейин 

оларды бир қәлипке салыу, жоба дүзиу, баянланатуғын уақыяның мазмунын 

таярлау, тема үстинде қайта ислеу хәм таза бетке көшириу керек.  

Баян жазыўды үйретиўдиң өзине тән усыллары, этаплары бар. Дәслеп әдебий 

шығармалардан өзлери оқыған, көрген ҳәдийселери ҳаққында аўызеки баянлайды 

соң оны жазба түрде баянлаў этабына өтеди. Себеби жазба баянлаў аўызша 

баянлаўдан қыйын. Сонлақтан алды менен оқыўшыларды аўызеки баянлаўға 

шынықтырыў керек. Төменги классларда әдеп үйретиўши баян, кейин ала контроль 

баян өткериў талапқа муўапық келеди. Баянның барлық түрлеринде де оқыўшылар 

төмендегилер бойынша үлги  алса болады: 

1.Басқаның пикирин аўызша, я жазба формада системалы баянлай алыў; 

2.Баянлаўдың избе-излигин сақлап, баслы нәрсени екинши дәрежелиден 

айыра билиў, баслы нәрсени таный алыў; айыра билиў жуўмаққа келиў, 

творчестволық үлес қосыў; 

3.Баянлаўдың мазмунлығына ерисиў ушын ана тили бойынша алған билимин 

пайдалана алыў; 

4.Баянлаўда тилдиң көркемлик қуралларынан пайдалана алыў, мазмунның 

толық, стильик жақтан дурыс берилиўине ерисиў. 

Баян-мазмунына, мақсетине, көлемине, орнына, текстке қатнасына, 

берилиўине байланыслы, төмендегише болады:  

1.Баян мазмуны бойынша-хабарлаў, жай баянлаў, образларға минезлеме 

бериў, ямаса қандай болмасын мақалаларды анализлеў формасында; 

2.Мақсетине байланыслы-үйретиўши, қадағалаўшы түрде; 

3.Көлемине байланыслы-қысқа хәм кеңейтилген түрде; 

4.Жумысты орынлаў орнына байланыслы-үйде ҳәм класста; 

5.Берилген тексте қатнасына байланыслы-тексттиң мазмунына жақын, ямаса 

еркин баянлаў формасында; 

6.Жүргизиў алып барыў характерине байланыслы-аўызша хәм жазба түрде. 

Муғаллим баян жаздырыў ушын  төмендегилер бойынша таярлықлар көриўи 

тийис: 

   Баян жумысын өткериў мақсети: Оқыўшылардың ана тилин оқыў 

процессинде алған теориялық билимин әмелий иске асыра алғанлығын бақлаў. 

Олардың жазба түрде пикирлерин еркин түрде изленеўшилик пенен баянлай  

алыўын, жуўмақ жасаўын хәм сөйлеў уқыплылығын жетилистириў мақсетинде 

өткериледи. 

        Баян жумысын өткериў уазыйпасы: Баян жазғанда оқыўшыларды 

стилистикалық кемшиликлерге жол  қоймаўға, орфографиялық хәм иркилис 

белгилеринен қәтелерди болдырмаўға үйретиў. Оқыған шығармаларына пикир айта 

билиў хәм жуўмақ шығарыў және ойларын избе-из баянлай алыў жолларын 

үйретиў. Айырым эпиграф хәм үзиндилерди орынлы жерлеринде пайдалана алыў 

мүмкиншилигине еристириў. 

Сабақты қураллар менен тәмийинлеў: 

1.Таярланған сүўретлер тийкарында баян жазыў. 

2.Оқыўшылардың саяхат ўактында алған тәсирлеринен. 

3.Еркин тема тийкарында. 

4.Сабақ процесинде өтилген темаларға байланыслы. 

5.Оқыўшыларға белгисиз ( таныс емес) текст тийкарында. 

   Класста өткерилген баян жазыў жумысына байланыслы сүўрет, китап ямаса 

қолдан ислленген көрсетпели қураллар пайдаланылады. 

Сабақта: Оқыўшыларды баян жазыўға таярлаў. Барлық оқыўшылардың дәптер 

хәм ручкаларының таярлығын көзден өткериў. Муғаллим оқыўшылардың дыққатын 

өзине аўдырыў, улыўма талқыланып отырған мәселе бойынша ой жуўмағын 

шығарыўға таярлаў. 

Улыўма баян  жазыў жумысы арқалы оқыўшылардың ана тилге ықласын хәм 

қызығыўшылығын арттырып, олардың сөзлерди дурыс жазыў, саўатлы ҳәм өз 

пикирин избе-из баянлай алыў қәбилетин қәлиплестириў керек. Сондай ақ, 

оқыўшылардың ой өрисин өсиремиз олардың жеке пикирин тыңлаймыз, аўызеки 

мәдениятын раўажландырамыз. Оқыўшылардың арасында тәбият хәм хайўанатлар 

менен байланысын арттырып, дослығын пайда етемиз. 

Баян жазыў жумысына оқыўшылардың толығы менен қатнастырылыўына 

ерисиў-тийкарғы мәселелердиң бири болыўы тийис. 

Шығарма жумысы хәзирги заман қарақалпақ мектеплериниң V-IX 

классларында  X-XI классларында өткериледи. Бирақ V-IX классларда  өткерилетуғын 

шығарма жумысы менен жоқары X-XI классларда өткерилетуғын шығарма 

жумысларының арасында үлкен парық болады. 

V-IX классларда баян менен қатар өткерилетуғын шығармалардың айырмасы, 

егер баянды оқыушы жазыушының ойын, ол жасаған образларды 

шығармалардағыдай етип өз сөзи менен жазып  қайталаса, ол шығармада жазыуға 

тийисли болған темаға байланыслы оқыушы пикирлерин өзинше береди, Солай 

етип шығарма баянға қарағанда бир қанша творчестволық характер ийелейди.  

